Gwaith yr Ysbryd Glân: cyfathrebu_1
Darlleniad: Actau 2:1-4
Yr Ysbryd Glân yn dod ar y Pentecost

1 Ar ddiwrnod dathlu Gŵyl y Pentecost roedd pawb gyda’i gilydd eto. 2 Ac yn sydyn dyma nhw’n clywed sŵn oedd fel gwynt cryf yn chwythu drwy'r ystafell lle'r oedden nhw’n cyfarfod. 3 Ac wedyn roedd fel petai rhywbeth tebyg i fflamau tân yn dod i lawr ac yn gorffwys ar ben pob un ohonyn nhw. 4 Dyma pawb oedd yno yn cael eu llenwi â'r Ysbryd Glân ac yn dechrau siarad mewn ieithoedd eraill. Yr Ysbryd oedd yn eu galluogi nhw i wneud hynny.

Aeth Iesu’n nôl i’r nefoedd ar ôl iddo orffen ei waith ar y ddaear. Ei waith mawr oedd marw fel aberth yn ein lle ni,
Ar ôl cael diod, dyma Iesu’n dweud, "Mae'r cwbl wedi ei wneud." Yna plygodd ei ben a marw. (Ioan 19:30)
Elfen arall o’i waith oedd paratoi’r disgyblion i fod yn dystion iddo ac i gyhoeddi’r newyddion da i’r byd – mai Iesu oedd y Meseia, Mab Duw, yr un fyddai’n achub pechaduriaid. Roedd Iesu wedi bod yn delio’n arbennig hefo Simon Pedr, ac wedi bod yn amyneddgar iawn gydag e. Ar ôl gwadu dair gwaith ei fod yn nabod Iesu cafodd Pedr ei adfer – cafodd gyfle i weld ei wendidau, a diflannodd yr hunanhyder, y gwylltineb a’r bragio. Dysgodd Pedr sut i bwyllo, dysgodd wrando ar ei Arglwydd a bod yn ufudd iddo. Ar ôl i Iesu weithio arno roedd o’n berson gwahanol, gostyngedig. 

Daw’r newid yn ei fywyd yn fwy amlwg wrth i ni edrych ar lyfr yr Actau. Mae gwaith Iesu’n cael ei goroni gyda dyfodiad yr Ysbryd Glân. Roedd Iesu wedi addo anfon yr Ysbryd Glân. Cafodd Pedr a’r disgyblion eraill eu llenwi â’r Ysbryd Glân ar ddydd y Pentecost, a doedden nhw byth yr un fath ar ôl hynny. Roedd y newid yn Pedr yn syfrdanol.
Daeth Pedr o dan reolaeth ac arweiniad yr Ysbryd Glân. O’r blaen roedd mor llawn o hunanhyder, mor wyllt a di-ddal, mor ddi-asgwrn-cefn dro arall (e.e. cerdded ar y môr, a dechrau suddo; torri clust Malchus yng Ngardd Gethsemane, gwadu Iesu ayyb) Ond bellach mae’n bwyllog, gwrol, doeth a chytbwys. 

Ar ddydd y Pentecost derbyniodd Pedr ddau beth – y cyntaf oedd y gallu rhyfeddol i siarad ieithoedd dieithr. Doedd dim angen i neb ddehongli ei eiriau, roedd y geiriau oedd wedi eu rhoi i’r apostolion, er yn ddieithr iddyn nhw, yn gwbl ddealladwy i’w gwrandawyr. Roedd Pedr wedi newid o wadu ei fod yn nabod Iesu Grist i fod yn fodlon cyhoeddi fod Iesu yn Arglwydd ac yn Feseia o flaen miloedd o bobl.

Yn ail derbyniodd Pedr y ddawn i ddehongli’r ysgrythurau ac i esbonio beth oedd wedi digwydd ar y Pentecost. Roedd Pedr wedi bod yn un a hoffai glebran a dadlau, ond nawr roedd yn bregethwr yr efengyl. Cyhoeddodd fod Iesu’n Arglwydd ac mai ef oedd y  Meseia byw; roedd Pedr bellach yn wir yn apostol i Iesu Grist. Roedd yr Ysbryd Glân wedi ei lenwi â goleuni, ac roedd Gair Duw fel tân yn ei enaid. Roedd yn arfer bod yn bysgotwr cyffredin ar Lyn Galilea, ond yn union fel dwedodd Iesu, roedd Pedr erbyn hyn yn bysgotwr dynion (Mathew 4:19).
Yr Ysbryd Glân oedd yn galluogi Pedr i wneud hyn i gyd. Mae’r Ysbryd Glân yn llywodraethu ac yn cyfathrebu. Mae cael ein llenwi â’r Ysbryd Glân yn golygu cael ein meistroli gan yr Ysbryd Glân: daw y person cyfan o dan ei reolaeth. Roedd Pedr gymaint o dan ddylanwad yr Ysbryd Glân, nes ei fod yn dweud yn union beth roedd yr Ysbryd Glân yn dymuno iddo’i ddweud; roedd yn siarad geiriau Duw. Yr Ysbryd Glân oedd yn penderfynu iaith a chynnwys ei neges.

Mae’n amlwg fod yna rywbeth arbennig yn digwydd pan mae person yn cael ei lenwi â’r Ysbryd Glân. Mae’n bosib cael ein goleuo gan yr Ysbryd Glân, cael ein haileni o’r Ysbryd Glân, cael ein dylanwadu gan yr Ysbryd Glân, heb fod wedi ein llenwi â’r Ysbryd Glân. Ychydig a wyddon ni, os o gwbl, am gael ein llenwi â’r Ysbryd Glân.

Mae bod yn llawn o’r Ysbryd Glân yn golygu bod yr Ysbryd Glân yn ein meistroli ni’n llwyr. Pwy sy’n llawn o’r Ysbryd Glân? Mae rhai yn dweud fod pobl sy’n siarad ‘mewn tafodau’ yn llawn o’r Ysbryd Glân – ond dydy hyn ddim yn brawf anffaeledig. Mae yna hen ddogfen o’r 5ed ganrif yn sôn am ‘The Old Pythoness of Delphi’, a oedd yn dynfa i filoedd wrth siarad mewn iaith anhysbys. Roedd Plato yn y ‘Dialogues’ hefyd yn sôn am y ffenomenon yma. 

Yr unig brawf sicr fod person yn llawn o’r Ysbryd Glân yw ei fod yn cyflawni ewyllys Duw fel mae wedi ei ddatguddio yn y Beibl.
Meddyliwch am y tafod – mae angen rhyw allu mawr i ddod â’r tafod o dan reolaeth.

Dyna i chi'r tafod! Mae’n rhan fach iawn o'r corff, ond mae'n gallu honni pethau mawr iawn! Fflam fach iawn sydd ei angen i roi coedwig enfawr ar dân. 6 A fflam felly ydy’r tafod! Mae’r tafod yn llawn drygioni, ac o blith holl rannau'r corff, hwn ydy'r un sy’n gallu llygru'r bersonoliaeth gyfan. Mae’n gallu dinistrio holl gwrs ein bywyd ni! Mae’n fflam sydd wedi ei thanio gan uffern! 
7 Mae pobl yn gallu dofi pob math o anifeiliaid ac adar, ymlusgiaid a physgod, 8 ond does neb byw sy’n gallu dofi'r tafod. Mae'n ddrwg cwbl afreolus; mae’n llawn gwenwyn marwol! (Iago 3:5-8)
Ond mae’r Ysbryd Glân yn gallu rheoli’r tafod.  A ydyn ni o dan reolaeth yr Ysbryd Glân? Ydy’n tafodau ni wedi cael eu meistroli gan yr Ysbryd Glân? 

